АЛПЫС АЛТЫНШЫ ТАРАУ:

Пайғамбардың (оған Аллаһтың игілігі мен сәлемі болсын) бірқұдайшылықтың қолсұғылмаушылығын қорғауы және көпқұдайшылыққа апарар жолдардан тосуы туралы

Абдуллаһ ибн әш-Шиххир былай деп баяндайтын: «Мен Аллаһ Елшісіне (оған Аллаһтың игілігі мен сәлемі болсын) бану Амир руының елшілігінің құрамында келген болатынмын. Біз оған: «Уа, біздің иеміз!», - дедік. Бұған Пайғамбар (оған Аллаһтың игілігі мен сәлемі болсын): «Ие (әс-Сайид) – бұл Игілікті Аллаһ Тағала», - деді. Сонда біз: «Уа, біздің арамыздағы ең мәртебеліміз және ұлығымыз!», - дедік. Пайғамбар (оған Аллаһтың игілігі мен сәлемі болсын): «Өз сөздеріңді айтыңдар, бірақ сендерді шайтан арбап-айналдырып алмас үшін, айтқан сөздеріңде абай болыңдар», - деді” (Ахмад, 4/24-25; Абу Дауд, 4806).
Абдуллаһ ибн әш-Шиххир – бұл Абдуллаһ ибн әш-Шиххир ибн Ауф ибн Кааби Уақадани Қурайши, ол Исламды Меккенің жаулап алынуына дейін қабылдаған болатын, әрі сахабалар қатарынан (оларға Аллаһ разы болсын) хадис жеткізушісі еді.

Тараудың «Бірқұдайшылық кітабына» сәйкестілігі:

Осы тарауда адам жаратылыстарға қатысты артық кетушілікке алып келетін әрі ширкке салуы мүмкін болған сөздерден аулақ болмайынша, оның бірқұдайшылығы толық болмайтыны түсіндіріледі.

Осы хадисте мақтаудағы артық кетушілікке және адамды ширкке алып келуі мүмкін болған сөздер мен сөз тіркестерін қолдануға деген тыйым келеді.

Хадистен алынатын пайдалар:

         1. Хадисте Пайғамбардың (оған Аллаһтың игілігі мен сәлемі болсын) қарапайымдылығына және оның Раббысына деген өте көркем әдебіне нұсқау бар.

2. Хадисте мақтаудағы артық кетушілікке және адамға шектен тыс мақтау сөздерін айтуға тыйым салынатынына нұсқау бар.

         3. Хадисте шынайы иелік Аллаһ Тағалаға ғана тән екеніне, әрі әлдебіреуді «ие» деп мақтау-дәріптеуді қолданбау керектігіне нұсқау бар.

        4. Хадисте сөздегі артық кетушілікке тыйым салынғандығына және адам өзінің сөздерінде орташылдықты ұстануы қажеттігіне нұсқау бар.

         5. Хадисте бірқұдайшылықты жарамсыз  ететін барлық нәрседен: мейлі сөздермен немесе амалдармен болсын - қорғауға нұсқау бар.

-----------------------------------------------------------------------------------------------

Әнас былай деп баяндайтын: «Кейбір адамдар: «Уа, Аллаһтың елшісі! Біздің арамыздағы ең жақсымыз әрі біздің арамыздағы ең жақсының ұлы! Біздің қожамыз әрі біздің қожамыздың ұлы!», - деді. Пайғамбар (оған Аллаһтың игілігі мен сәлемі болсын) оларға: «Уа, адамдар! Өз сөздеріңді айтыңдар, бірақ шайтанның арбауынан сақтаныңдар! Мен – Мухаммад, Аллаһтың құлы әрі Оның Елшісі. Маған  сендердің мені Құдіретті Аллаһ Тағаланың маған берген орнынан жоғары көтермелейтіндерің ұнамайды», - деді» (Ахмад, 3/153, 241; ән-Нәсаи «Амал йауми уә ләйләта», 248, 249).
Бұл хадисте Пайғамбар (оған Аллаһтың игілігі мен сәлемі болсын) бірқұдайшылықты қорғай және ширкке алып келуі мүмкін артық кетушіліктердің есігін жаба отырып, өзін Аллаһ Тағала сипаттамаған сипаттармен мақтауға тыйым салды.

Хадистерден алынатын пайдалар:

         1. Хадисте мақтауда және осы секілді сөздерде артық кетушілікке тыйым салынатындығына нұсқау бар.

         2. Хадисте Пайғамбардың (оған Аллаһтың игілігі мен сәлемі болсын) қарапайымдылығына, және оның ақиданы (дұрыс наным-сенімді) бұзатын немесе бүлдіретін барлық нәрседен қорғауға ұмтылғанына нұсқау бар.

         3. Пайғамбар (оған Аллаһтың игілігі мен сәлемі болсын) Аллаһтың құлы әрі Оның Елшісі екендігіне, және еш нәрсеге иелік етпейтініне, сондай-ақ барлық істердің шешімі тек Аллаһ Тағалада ғана екеніне нұсқау.

4. Хадисте шайтанның қулықтарынан сақтандыру әрі ол адамды әлдебір заңды нәрсені істейтіндігімен, бірақ ақырындап осы нәрседе артық кетушілікке өтетіндігімен және бірқұдайшылыққа қарама-қайшы келетін шектен шығушылыққа дейін жететіндігімен арбап-шырмауы мүмкін екендігіне нұсқау бар.

------------------------------------------------------------------------------------------------

АЛПЫС ЖЕТІНШІ ТАРАУ:
Аллаһ Тағаланың келесі сөздері туралы:
وَمَا قَدَرُوا اللَّهَ حَقَّ قَدْرِهِ وَالأرْضُ جَمِيعًا قَبْضَتُهُ يَوْمَ الْقِيَامَةِ وَالسَّماوَاتُ مَطْوِيَّاتٌ بِيَمِينِهِ سُبْحَانَهُ وَتَعَالَى عَمَّا يُشْرِكُونَ (٦٧)

«Олар Аллаһты шын мәнінде қадірлей алмады. Негізінде, Қиямет Күні бүкіл жер Оның уысында ғана болады, ал көктер Оның оң Қолымен бүктеледі. Ол олардың қосқан ортақтарынан Пәк әрі Жоғары» («әз-Зүмәр» сүресі, 67-аят). 

Тараудың «Бірқұдайшылық кітабына» сәйкестілігі:

Автор, Аллаһ оны Өз рахымына бөлесін, бұл кітапты Аллаһтың ұлылығына әрі жаратылыстардың барлығы Оның алдында тағзым-итағатпен иілушілік танытанына нұсқайтын осы тараумен аяқтағысы келді. Әрі осының барлығы тек Оның ғана құлшылыққа лайықты екеніне, және бір Ол ғана кемел сипаттармен сипатталатынына нұсқайды.

Аллаһ Тағаланың: «...Негізінде, Қиямет Күні бүкіл Жер Оның уысында ғана болады, ал көктер /Оның/ оң қолымен бүктеледі...», - деген сөздеріндегі салиқалы сәләфтардың мазхабы - осы аятты ол қандай болса, сол күйінде, яғни мағынасын бұрмаламастан әрі артық сұрақсыз, оның нұсқаған нәрсесіне кәміл сенген күйде қабылдау еді. Ал осы тарауда бұл аяттан кейін келетін хадистер мен асарлар оның мән-мағынасын түсіндіріп береді.

-----------------------------------------------------------------------------------------------

Ибн Мәсғуд (Аллаһ оған разы болсын) былай деп баяндайтын: “Бірде Аллаһ Елшісіне (оған Аллаһтың игілігі мен сәлемі болсын) бір яһуди ғалымы келді де: «Уа, Мухаммад! Біз Аллаһтың Қиямет Күні көктерді бір саусағында, жерді – басқасында, ағаш-талдарды – үшіншісінде, суды – төртіншісіне, байлықты – бесіншісінде сыйдырады деп, ал Өзінің басқа бүкіл жаратылыстарын – алтыншысына сыйдырады деп, әрі «Мен – Патшамын», - деп айтады деп оқимыз», - деді. Пайғамбар (оған Аллаһтың игілігі мен сәлемі болсын) ғалымның сөздерімен келісе, күліп жіберді де, сосын: «Олар Аллаһты шын мәнінде қадірлей алмады. Негізінде, Қиямет Күні бүкіл Жер Оның уысында ғана болады, ал көктер /Оның/ оң Қолымен бүктеледі. Ол олардың қосқан ортақтарынан Пәк әрі жоғары», - деген аятты оқып берді” (әл-Бухари, 4811; Муслим 2786).

Муслимнің келтіретін нұсқасында былай делінеді: “...Ал таулар мен ағаштарды – саусағында (сыйдырады), сосын олармен шайқап жібереді де: «Мен – Патшамын. Мен – Аллаһпын», - дейді” (Муслим, 2786).

Әл-Бухари келтіретін нұсқада былай делінеді: «...Көктерді бір саусағына, су мен жерді – басқасына, ал Өзінің басқа бүкіл жаратылыстарын – үшіншісіне сыйдырады...» (әл-Бухари, 4811, 7513).

Муслим Пайғамбардың (оған Аллаһтың игілігі мен сәлемі болсын) Ибн Умардан жеткен (мына) сөздерін келтіреді: “Қиямет Күні Аллаһ көктерді бүктейді де, Өзінің оң Қолына алады, ал сосын: «Мен – Патшамын. Барлық тәкаппар әрі менменсінгендер қайда енді?», - дейді. Сосын Ол бүкіл жеті қат жерді бүктейді де, оларды сол Қолына алады, әрі: «Мен – Патшамын. Барлық тәкаппар әрі менменсінгендер қайда енді?», - дейді” (Муслим, 2788).

Ибн Аббас (Аллаһ оған разы болсын) былай деді: «Жеті қабат көк пен жеті қат жер Аса Мейірімдінің (ар-Рахманның) Алақанында сендердің біріңнің қолындағы қыша дәні секілді орналасып тұрады» (Қз.: «Тафсир Ибн Жәрир», 24/25).

Аяттатан және бүкіл нұсқаларымен келген хадистен алынатын пайдалар:

         1. Қасиетті әрі Ұлы Аллаһ Тағаланың ұлылығына және Онымен салыстырғанда жаратылыстардың қаншалықты ұсақ әрі мардымсыз екеніне нұсқау.

         2. Аллаһ Тағалаға серік келтіретін адам Қасиетті әрі Ұлы Оны лайықты түрде қадірлемегеніне нұсқау бар.

         3. Қасиетті әрі Ұлы Аллаһтың Өзінің ұлықтығына лайық Екі – оң және сол Қолы, Саусақтары әрі Алақаны бар екеніне нұсқау.

         4. Тауратта болған осы ұлы білімнің Пайғамбар (оған Аллаһтың игілігі мен сәлемі болсын) заманындағы яһудилерде қалғанына, әрі олар мұны жоққа шығармағанына және бұрмаламағанына нұсқау.

5. Пәк әрі Ұлы Аллаһ Бір Өзі ғана бүкіл болмыстың Патшасы екеніне, және (өзгелердің) барлығының патшалығы жоқ болып құритынына нұсқау.

----------------------------------------------------------------------------------------------

Ибн Жәрир (Аллаһ оны Өз рахмына бөлесін) былай деді: “Юнус маған Ибн Уаһбтан, ол Ибн Зәйдтен, ол өзінің әкесінен Аллаһ Елшісінің (оған Аллаһтың игілігі мен сәлемі болсын) былай деп айтқан хадисін баяндап берді: «Жеті қабат көк Күрсимен салыстырғанда үлкен шеңбер алаңға тасталған жеті дирхем тәрізді»” (Қз.: «Тафсир Ибн Жәрир», 3/10; Абу әш-Шейх «әл-‘Азамада», 220).

Ол сондай-ақ Абу Заррдың былай деп айтқан хадисін де жеткізді: “Мен Аллаһ Елшісінің: «Күрси  ‘Аршпен салыстырғанда шексіз шөл далаға тасталған темір сақина секілді», - деп айтқанын естідім” (Қз.: «Тафсир Ибн Жәрир», 3/10; Абу әш-Шейх «әл-‘Азамада», 2/587).

Бұл хадистер Аллаһтың ұлылығына әрі Оның күш-құдіретінің кемелдігіне, әрі Оның патшалығының күш-қуатына нұсқайды.

Хадистерден алынатын пайдалар: 

         1. Күрси (Тақасты) көктерден үлкен екеніне, ал ‘Арш (Тақ) Күрсиден үлкен екеніне нұсқау. 

         2. Аллаһ Тағаланың ұлылығына әрі Оның күш-қуатының кемелдігіне нұсқау.

         3. Күрси (Тақасты) және ‘Арш (Тақ) – бұлар екі әртүрлі нәрсе екеніне нұсқау.

         4. Күрси дегенде Аллаһтың билігі мен білімі меңзелуде деп айтатын адамдардың сөздерін жоққа шығаруға нұсқау.

----------------------------------------------------------------------------------------------

Ибн Мәсғуд (Аллаһ оған разы болсын): «Бірінші және одан кейінгі көктің арасы – бес жүз жыл. Әрі қарай бір көктен басқасына дейінгі қашықтық – бес жүз жыл, ал Күрси (Тақасты) мен судың арасы да сол сияқты бес жүз жыл. ‘Арш (Тақ) болса судың үстінде, ал Аллаһ – ‘Арштың (Тақтың) үстінде, әрі сендердің амалдарыңан еш нәрсе Одан жасырын емес».

Әл-Аббас ибн Абд әл-Мутталиб былай деп баяндайтын: “Бірде Аллаһ Елшісі (оған Аллаһтың игілігі мен сәлемі болсын) бізге: «Сендерге жер мен көктің арасындағы қашықтық қандай екені белгілі ме?», - деді. Біз: «Бұл Аллаһ пен Оның Елшісіне мәлім», - дедік. Пайғамбар (оған Аллаһтың игілігі мен сәлемі болсын): «Олардың арасындағы қашықтық бес жүз жыл, ал әрбір көктен келесі көкке дейін – сондай-ақ бес жүз жыл. Ал әрбір көк болса тағы да бес жүз жыл қарама-қашықтыққа жайылады. Жетінші көк пен Тақтың арасында теңіз бар, (оның) түбінен бетіне дейінгі қашықтық тура жер мен көктің арасындай. Аллаһ Тағала болса осылардың барлығының үстінде, әрі Одан Адам балаларының амалдарынан еш нәрсе жасырын емес», - деді” (Абу Дауд 4723, Тирмизи 3317, Ибн Мәжаһ 193, Ахмад «Муснадта» 207, 206/1).

Бұл хадистерде Аллаһ Тағаланың ұлылығы мен Оның ой-сананы таң қалдыратын күш-құдіретінің түсіндірмесі, және Оның Өз жаратылыстарынан жоғары екендігінің сипаты әрі Ол олардың амалдары туралы білетіндігінің түсіндірмесі келді.

Осы хадистерден шығатын пайдалар:

         1. Аллаһтың ұлылығына, Оның күш-құдіретіне әрі тек бір Оған ғана құлшылық ету керектігіне нұсқау.

         2. Бізден жоғарыда орналасқан денелердің сипаттарының: олардың үлкендігінің, кеңдігінің әрі бір-бірінен алшақтығының түсіндірмесіне нұсқау.

         3. Күрси (Тақасты), `Аршы (Тақ) бар екеніне  сенбейтін және біздің үстімізде тек ғарыш пен әртүрлі жұлдыздар бар деп санайтын кейбір қазіргі заман дүниетанымдарын жоққа шығару.

         4.  Аллаһ Тағаланың Өз жаратылыстарынан жоғарыда екендігін жоққа шығаратын жәхмилерге, мутазилилерге, ашарилерге қарама-қайшы Пәк әрі Ұлы Аллаһтың Өз Болмысымен Өзінің жаратылыстарынан жоғарыда екеніне нұсқау.

5. Аллаһ бүкіл жаратылыстардан соншалықты жоғарыда екендігіне қарамастан, Оның «білім» деген сипаты бүкіл нәрсені қамтитынына нұсқау.

         6. Адамдар Аллаһ Тағаланың ұлылығы мен Оның күш-құдіреті туралы білулері үшін, оларға осы ұлы мән-жайды түсіндірудің заңдылығына нұсқау.

------------------------------------------------------------------------------------------------

Ал Аллаһ жақсырақ біледі! Пайғамбарымызға, оның барша сахабаларына, және оның соңынан ілескендердің барлығына Аллаһтың игілігі мен сәлемі болсын!

Аллаһ Тағаладан осы жұмысты Оның Дидары үшін ықыласты етуін, әрі бізді естігеніне сәйкес өмір сүрушілерден етуін, және осы амалдарымызды қабыл етуін сұраймыз!

